
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐆᒃᑑᐱᕆ 24-25, 2023 | ᒪᓐᑐᔨᐊ 

ᐃᓚᒋᔭᐅᑎᓪᓗᒍ ᓴᓇᓂᕐᒥ ᐱᐅᒃᑯᑎᒻᒪᕆᓄᐊᖓᔪᓄᓪᓗ ᐱᓇᓱᐊᕐᓂᓄᑦ, ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ 
ᑐᑭᓯᑎᑕᐅᔪᕕᓃᑦ ᐊᒥᓱᓂᑦ ᐃᓪᓗᔪᐊᓂᑦ ᐱᔭᕇᕐᑕᐅᔪᕕᓂᕐᓂᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐱᑖᖏᓐᓂᑦ 
ᐋᕐᕿᓱᒋᐊᓪᓚᑕᐅᒋᐊᓕᓐᓂᒃ ᓇᓗᓀᕐᑕᐅᓯᒪᔪᓂᒃ.  ᐃᓪᓗᔪᐊᑦ ᑕᒪᒃᑯᐊ ᓱᓕ ᐱᑦᓯᐊᑕᐅᓯᒪᓐᓂᖏᑉᐸᑕ 
ᓴᓇᓯᒪᒍᓯᒋᒋᐊᓕᒻᒥᑎᑐᑦ ᐋᕐᕿᓱᒋᐊᓪᓚᑕᐅᒋᐊᓪᓚᕕᖃᖏᓐᓇᒪᑕ, ᐊᒻᒪᓗ ᐱᖁᑎᓕᕆᕕᒃ ᓴᓇᔨᓂᒃ 
ᐱᓇᓱᐊᖃᑎᖃᕐᓱᓂ ᑖᒃᑯᐊ ᐋᕐᕿᓱᕐᑕᐅᒋᐊᓖᑦ ᐱᓇᓱᑦᑕᐅᓯᐊᕈᑎᑦᓴᖏᓐᓄᑦ. ᓴᓇᒋᐊᓪᓚᑕᐅᒋᐊᓖᑦ ᐊᑦᔨᒌᖕᖏᑐᓂ 
ᓄᓇᓕᓐᓂ ᓇᓗᓀᕐᑕᐅᔪᕕᓃᑦ ᐃᓪᓗᔪᐊᓂ ᐅᑯᓇᓂ: ᐃᓪᓗᐃᑦ ᐊᓂᕐᕃᑦ (ᐊᐅᐸᓗᒃ ᐊᒻᒪᓗ ᐳᕕᕐᓂᑐᖅ), ᓱᓇᑐᐃᓐᓇᓂᒃ 
ᓴᓂᕐᕓᓯᒪᕖᑦ ᐊᒻᒪᓗ ᐃᓕᓐᓂᐊᑎᓂᒃ ᐁᑦᓯᕋᐅᑎᖃᐅᑎ (ᑰᒃᔪᐊᖅ ᐊᒻᒪᓗ ᓴᓪᓗᐃᑦ), ᐃᓕᓐᓂᐊᕖᑦ (ᐃᑯᓯᒃ - ᓴᓪᓗᐃᑦ, 
ᐃᒍᐊᕐᓯᕕᒃ - ᐳᕕᕐᓂᑐᖅ, ᐃᓐᓇᓕᒃ - ᐃᓄᒃᔪᐊᒃ) ᐊᒻᒪᓗ ᐃᓄᒻᒪᕇᑦ ᐃᓕᓐᓂᐊᕕᖓ (ᑲᖏᕐᓱᔪᐊᖅ). 

ᑮᓇᐅᔦᑦ ᑐᕌᒐᖏᓐᓂ ᑲᑎᑦᑐᑦ ᐃᓄᕐᓴᕈᑎᐅᓯᒪᔪᑦ ᓂᕆᐅᕆᔦᑦ ᐅᓄᕐᓯᒋᐊᓪᓚᓂᐊᕐᓂᖏᑦ.  ᑭᖑᓪᓕᐹᖓᓂ ᑲᑎᕕᒃ 
ᐃᓕᓴᕐᓂᓕᕆᓂᒃᑯᑦ ᐃᓘᓐᓇᖏᓐᓂ ᐱᐅᒃᑯᑎᒻᒪᕆᓕᕆᕐᓂᒥ ᓱᒃᑯᑌᓕᒪᑎᑦᓯᓂᕐᒥ ᑭᖕᖒᒪᑦᓯᒍᑎᓂᒃ ᖃᐅᔨᓴᕈᑏᑦ 
ᐱᓇᓱᐊᕐᑕᐅᓂᖏᑦ ᐱᒋᐊᕐᑕᐅᓯᒪᓕᕐᑐᑦ.  ᑐᕌᒐᖃᓚᖓᔪᑦ ᐃᓘᓐᓇᖏᓐᓂᒃ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᓂᕐᕋᓂᒃ 
ᐃᓪᓗᖁᑎᓕᒫᖏᓐᓂᒃ 14ᓂ ᓄᓇᕕᒻᒥ ᓄᓇᓕᓐᓂᑦ.  

ᐱᓇᓱᑦᑕᐅᒋᐊᓕᓕᒫᑦ ᓱᒃᑯᑌᓕᒪᑎᑦᓯᓂᕐᒥ ᓇᓗᓀᕐᑕᐅᓯᒪᒍᑎᓖᑦ ᓇᓪᓕᐊᓃᓕᕐᒪᖔᑕ ᖃᕆᑕᐅᔭᒥ Maximo ᐱᓇᓱᒍᑎᒥᒃ 
ᐊᑐᕐᓱᑎᒃ, ᐊᕐᕌᒎ ᒪᕐᕉᓕᕐᑑᒃ ᐊᑐᕐᑕᐅᒋᐊᖕᖓᓯᓚᐅᔪᑎᓪᓗᒋᑦ.  ᑖᒃᑯᐊ ᖃᕆᑕᐅᔭᒃᑰᓕᕐᑎᑕᐅᓯᒪᔪᑦ ᓱᒃᑯᑌᓕᒪᑎᑦᓯᓂᕐᒥ 
ᑲᒪᒋᔭᖃᕐᓂᒥ ᐱᓇᓱᒍᑏᑦ (CMMS) ᐃᑲᔪᕐᓯᒪᓲᖅ ᐱᓇᓱᐊᕐᑕᐅᒋᐊᓖᑦ ᖃᕆᑕᐅᔭᒨᓕᖓᔪᒃᑯᑦ ᓄᐃᑎᖃᑦᑕᓱᒋᑦ 
ᐊᖑᒻᒪᑎᑦᓴᐅᑎᒋᔪᓂᓗ ᐃᓪᓗᔪᐊᖁᑎᓕᒫᕗᓐᓂ ᓱᒃᑯᑌᓕᒪᑎᑦᓯᓂᕐᒥ ᐱᓇᓱᒋᐊᓕᓕᒫᓂᒃ ᓈᓴᕐᓯᒪᔪᖃᐅᑎᒥ 
ᓄᐃᑦᓯᒍᓐᓇᓱᓂ. 
ᐊᕐᕌᒎᓐᓂ ᒪᕐᕉᓂ ᖄᖏᕐᑑᓂ, ᐃᓕᓐᓂᐊᕕᓐᓂ, ᐃᓄᒻᒪᕇᑦ ᐃᓕᓐᓂᐊᕕᖏᓐᓂ, ᐃᓕᓐᓂᐊᑏᑦ ᑐᔪᕐᒥᐅᕕᖏᓐᓂ ᐊᒻᒪᓗ 
ᓱᓇᑐᐃᓐᓇᓂᒃ ᓴᓂᕐᕓᓯᒪᕕᓐᓂ ᓱᒃᑯᑌᓕᒪᑎᑦᓯᓂᕐᒥ ᑭᖕᖒᒪᒋᔭᐅᔪᓕᒫᑦ ᖃᐅᔨᓴᕐᑕᐅᔪᕕᓃᑦ ᐃᓘᓐᓇᖏᓐᓂ 14ᓂ 
ᓄᓇᕕᒻᒥ ᓄᓇᓕᓐᓂᑦ.  ᑖᒃᑯᐊ ᑭᖕᖒᒪᑦᓯᓂᖏᑦ ᒪᓕᑦᑕᐅᒍᑎᖃᓕᕐᑐᑦ ᖃᕆᑕᐅᔭᒃᑯᑦ (ᑮᓇᐅᔭᓂᒃ 
ᑐᕌᒐᓕᐅᕈᑎᐅᓯᒪᑦᓱᑎᓗ) Maximo ᖃᕆᑕᐅᔭᒥ ᐱᓇᓱᒍᑏᑦ ᐊᑐᕐᓱᒋᑦ. 

ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐃᓪᓗᖁᑎᖏᓐᓂ ᓱᒃᑯᑌᓕᒪᑎᑦᓯᓂᕐᒥ ᑭᖕᖒᒪᒋᔦᑦ ᐃᓘᓐᓇᖏᑦ ᖃᐅᔨᓴᕐᑕᐅᒌᕐᓯᒪᓕᕐᐸᑕ, 
ᐃᓕᓴᕐᓂᓕᕆᓂᖅ ᐊᕐᕌᒍᑕᒫᖅ ᐃᓘᓐᓇᖏᓐᓂᒃ ᐃᓪᓗᔪᐊᖁᑎᓕᒫᒥᓂ ᐱᓇᓱᑦᑕᐅᒋᐊᓕᓐᓂᒃ ᐱᓇᓱᒍᑎᑦᓴᓄᑦ ᑮᓇᐅᔦᑦ 
ᑐᕌᒐᖏᓐᓂ ᓱᓇᒥᑦᑐᓂᒃ ᑕᑯᒍᑎᑦᓴᑖᕐᓂᐊᑐᖅ. 

ᓄᑖᑦ ᑯᕕᔪᕕᓂᕐᓂᐊᕈᑎᖃᐅᑏᑦ ᐃᓘᓐᓇᖏᓐᓄᑦ ᓄᓇᓕᓐᓄᑦ ᑎᑭᓯᒪᓕᕐᑐᑦ.  ᑯᕕᔪᕕᓂᕐᓂᐊᕈᑎᖃᐅᑏᑦ 
ᓱᒃᑯᑌᓕᒪᑎᑦᓯᔨᓂᒃ ᑲᒪᑦᓴᐅᑎᒋᒍᓐᓇᑎᑦᓯᒐᔭᕐᑐᑦ ᐅᕐᓱᐊᓗᒻᒥᒃ ᑯᕕᔪᖃᑦᓴᓂᕐᐸᑦ ᑲᕙᒫᐱᒃᑯᓂᑦ ᐱᓇᓱᒍᑎᑦᓴᓂᒃ 
ᐅᑕᕐᕿᓗᑯᒍᓐᓀᓗᑎᒃ.  ᑖᒃᑯᐊ ᐱᓇᓱᒍᑎᑦᓴᑕᓖᑦ ᐱᑕᖃᕐᒥᔪᑦ ᐴᑦᓴᖃᐅᑎᓕᐊᖑᓯᒪᔪᓂᒃ ᓱᒃᑯᓇᕐᑐᔭᓂᒃ ᖃᓪᓗᓈᑦ 
ᓄᓇᖓᓄᑦ ᐊᐅᓪᓚᑎᑕᐅᒍᑎᑦᓴᒫᖏᓐᓂᒃ. 

ᐊᕐᕌᒍᓂ ᖄᖏᕐᑐᓂᑦ, ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᕙᑎᒧᐊᖓᔪᓂᒃ ᐯᕐᓯᔨᑦᓯᐊᖑᓂᕐᒧᑦ ᑐᓂᓯᒪᓂᕐᒥᓂ 
ᐱᓇᓱᓗᐊᖕᖑᐊᖃᑦᑕᑐᑦ ᐃᓪᓗᔪᐊᖁᑎᒥᑕ ᓴᓇᕕᐅᔪᐃᓪᓗ ᓄᓇᖏᑦᑕ ᓱᒃᑯᓇᕐᑐᐃᔭᕐᑕᐅᓂᖏᓐᓂᒃ, ᓱᒃᑯᓇᕐᑐᐃᑦ 
ᓱᓇᑐᐃᓐᓀᑦ ᓄᓇᕕᒻᒥᑦ ᐊᐅᓪᓚᑎᑕᐅᓂᖏᓐᓂᒃ, ᐊᒻᒪᓗ ᑯᕕᔪᖃᕐᑌᓕᒪᑎᑦᓯᒍᑎᓂᓪᓗ ᓯᕗᕐᖐᓯᒪᐅᑎᓂᒃ 
(ᐆᒃᑐᕋᐅᑎᒋᓗᒍ, ᐅᕐᓱᐊᓗᖃᐅᑏᑦ ᐊᓯᑖᕐᑕᐅᕕᑦᓴᖏᑦ ᒪᓕᑦᓱᒋᑦ ᐊᓯᑖᕐᐸᓱᒋᑦ). 

ᐃᓕᓐᓂᐊᕕᐅᑉ ᐃᓗᐊᓂ ᖃᕆᑕᐅᔭᓕᕆᕕᐅᑉ ᓴᐳᑦᔨᓯᒪᓂᖓᒍᑦ ᖃᕆᑕᐅᔭᕈᑎᓖᑦ ᐊᓪᓚᕕᐊᓗᐃᑦ ᐊᑦᑐᓱᒋᑦ ᐊᑐᕐᑕᐅᓲᑦ 
ᐃᓕᐅᕐᖃᑕᐅᒌᕈᓐᓇᓯᓯᒪᓕᕐᑐᑦ ᓄᓇᕕᒻᒥ ᐃᓕᓐᓂᐊᕕᓕᒫᓂ. 

ᖃᕆᑕᐅᔭᓕᕆᕕᒻᒥ ᐱᓇᓱᑦᑏᑦ ᐊᒥᓱᐃᓕᖓᔪᓂᒃ ᖃᕆᑕᐅᔭᕈᑎᓄᐊᖓᔪᓂᒃ ᐱᓇᓱᐊᕐᑕᐅᔪᓂᒃ ᑲᒪᒋᔭᖃᓲᖅ 
ᐃᓕᓐᓂᐊᕕᓕᒫᑦ, ᐱᓇᓱᕝᕕᓕᒫᑦ ᐊᓪᓚᕕᓕᒫᓪᓗ ᓄᓇᕕᒻᒥ ᖃᕆᑕᐅᔦᑦ ᐱᑐᖃᑎᒌᒍᑎᖏᓐᓂᒃ ᐊᑐᕈᓐᓇᓯᐊᖁᑦᓱᒋᑦ. 

ᓱᓕᒋᐊᓪᓚᒃ, ᐱᓇᓱᑦᑎᖏᑦ ᐱᓇᓱᑦᑎᓂᒃ ᓴᐳᑦᔨᓯᒪᓲᖑᒻᒥᔪᑦ ᖃᐅᑕᒫᕐᓯᐅᑎᒃᑯᑦ ᖃᕆᑕᐅᔭᓕᕆᓂᕐᒥ ᐱᓀᓗᑕᖏᓐᓂᒃ 
ᐊᓯᖏᓐᓂᓗ ᐋᕐᕿᓱᐃᓂᕐᒥ. 



 

 

ᐱᓇᓱᑦᑏᑦ 14-ᓄᑦ ᓄᓇᓕᓐᓄᑦ ᓄᓇᕕᒻᒥ ᐊᕐᕕᑌᓐᓇᐸᒻᒥᔪᑦ ᐃᓕᓐᓂᐊᕕᓐᓂ ᖃᕆᑕᐅᔭᕈᑎᓄᐊᖓᔪᓂᒃ 
ᐃᓕᓐᓂᐊᑎᑦᓯᔨᓄᑦ ᐃᓕᓐᓂᐊᑎᓄᓪᓗ ᐃᓕᓐᓂᐊᕕᑐᐃᓐᓇᓂ ᐃᓄᒻᒪᕇᑦ ᐃᓕᓐᓂᐊᕕᖏᓐᓂᓗ ᐊᑐᕐᑕᐅᓲᓂᒃ 
ᓱᒃᑯᑌᓕᒪᑎᑦᓯᒍᑎᓂᒃ ᐱᓇᓱᐊᕐᓱᑎᒃ (iPad, ᖃᕆᑕᐅᔭᑐᐃᓐᓀᑦ, ᐊᓪᓚᕕᐊᓗᐃᑦ ᖃᕆᑕᐅᔭᒃᑰᑐᐃᑦ, ᐊᓯᖏᓪᓗ) 

ᐊᑦᔨᒌᖕᖏᑐᓂᑦ ᓄᓇᓕᓐᓂᑦ ᐱᓯᒪᔪᑦ ᐃᓕᓐᓂᐊᓂᕐᒥ ᑭᒡᒐᑐᕐᑏᑦ ᐊᐱᕐᓲᑎᖏᓐᓂᒃ ᑭᐅᒍᑎᒋᑦᓱᒋᑦ, ᐃᓄᒻᒪᕇᑦ 
ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᕐᒨᓕᖓᔪᓂᓪᓗ ᐱᒋᐅᕐᓴᓂᕐᓄᑦ ᐱᓇᓱᕝᕕᖓ ᐊᖑᒻᒪᑎᑎᑦᓯᒋᐊᕈᑎᓂᒃ ᓱᓀᑦ 
ᐱᒍᑦᔨᐅᑏᑦ ᑕᒐᑕᒐᑦᓴᐅᑎᒋ ᐊᑐᐃᓐᓇᐅᑎᑕᐅᒻᒪᖔᑕ, ᑕᒪᒃᑯᐊᓗ ᓄᓇᓯᒪᕕᓕᓐᓂᒃ ᓄᓇᓕᓐᓂ ᐃᓄᒻᒪᕇᑦ 
ᐃᓕᓐᓂᐊᕕᖓᓂᒃ ᐱᑕᖃᖕᖏᑐᓄᑦ ᑎᑭᐅᑎᑎᑦᓯᒋᐊᖃᕐᓂᒥᓂᒃ ᐃᓱᒪᒋᔭᖃᓲᖑᒻᒥᓱᑎᒃ. 
ᓄᓇᓕᓐᓂ ᐃᓄᒻᒪᕇᑦ ᐃᓕᓐᓂᐊᕕᖓᓂᒃ ᐱᑕᖃᖕᖏᑐᓂ, ᓄᓇᓕᒻᒥ ᑲᕙᒫᐱᒃᑯᓂᒃ ᐊᓯᖏᓐᓂᓗ ᑎᒥᐅᔪᓂᒃ ᓄᓇᕕᒻᒥ 
ᐱᒋᐅᕐᓴᑎᑕᐅᓂᕐᒥ ᐱᒍᒪᔭᐅᔪᓄᑦ ᐊᑐᕐᑕᐅᒍᓐᓇᑐᓂᒃ ᐃᓂᑦᓴᓂᒃ ᓇᓗᓀᕆᓂᕐᒧᑦ ᐅᖄᒍᑎᖃᕈᑎᐅᓂᖏᑦ ᑲᔪᓯᔪᑦ.  
ᐱᐅᓯᕆᔭᐅᓲᖑᒻᒥᔪᖅ, ᓯᕕᑐᓗᐊᖕᖏᑐᒧᑦ-ᐃᓕᖓᔪᑦ ᐃᓕᓐᓂᐊᒉᑦ ᐃᓂᖃᕐᑎᑕᐅᒍᓐᓇᓲᖑᒻᒪᑕ (ᐆᒃᑐᕋᐅᑎᒋᓗᒋᑦ, 
ᐊᑐᕐᑕᐅᕉᑕᕆᔪᑦ ᐊᕐᕕᑕᕈᑎᐅᑦᓱᑎᒃ ᓂᐳᓯᕐᑐᐃᒋᐅᕐᓴᑎᑦᓯᓃᑦ ᓴᓇᖕᖑᐊᓂᕐᒥᓘᓐᓃᑦ ᑲᑎᒪᓂᐊᕈᓯᖃᕐᑎᓯᓃᑦ), ᐃᒫᓪᓗ 
ᐊᑯᓂᐅᓂᕐᓴᖅ ᐃᓕᓐᓂᐊᑕᐅᓚᖓᔪᐃᑦ (1 ᐅᕝᕙᓘᓐᓃᑦ 2 ᐊᕐᕌᒍᑦ) ᑲᔪᓯᑎᑕᐅᓂᕐᓴᐅᓲᖑᑎᓪᓗᒋᑦ 
ᐃᓕᓐᓂᐊᑎᑦᓯᕕᑦᑕᖃᕐᕕᕗᓐᓂᑦ ᐊᑌᓐᓇᑐᓂᒃ. 
ᐱᒍᓐᓇᓯᒌᕐᓯᒪᔭᖏᓐᓂᒃ ᐃᓕᑕᕐᓂᖅ ᐃᓕᓐᓂᐊᑎᑦᓯᒍᑎᐅᒻᒥᔪᖅ ᐃᓄᒻᒪᕇᑦ ᐃᓕᓐᓂᐊᓂᖏᓐᓄᑦ ᐱᓇᓱᕝᕕᐅᑉ 
ᐊᖏᓕᒋᐊᕈᒪᔭᖓ.  ᑖᓐᓇ ᐱᓇᓱᓕᓂᓗᑐᖃᐅᓕᕐᑐᓂᒃ ᐃᓄᒻᒪᕆᓂᒃ ᐃᑲᔪᕐᓯᒍᓐᓇᑐᖅ ᑖᒃᑯᓄᖓ 
ᐃᓕᓐᓂᐊᒐᕐᓅᓕᖓᑐᐃᓐᓇᑐᓂᒃ ᐃᓕᓐᓂᐊᑎᑦᓯᔨᒧᑦ ᐱᒍᓐᓇᒌᕐᑕᖏᑦ ᖃᐅᔨᓴᕐᑕᐅᓗᑎᒃ ᐃᓕᓐᓂᐊᕕᒻᒧᐊᖓᔪᒥᒃ 
ᐃᓕᑕᕆᔭᐅᕈᑎᑖᕐᑎᓗᒋᑦ. 
ᖁᑕᕐᖏᕆᓂᕐᒧᐊᖓᔪᑦ ᐃᓕᓐᓂᐊᒉᑦ ᖁᑭᐅᓯᕆᓂᕐᒧᓗ ᐃᓕᓐᓂᐊᒉᑦ ᐱᒍᒪᔭᐅᔪᒻᒪᕇᑦ ᐃᓄᒻᒪᕇᑦ 
ᐃᓕᓐᓂᐊᑎᑕᐅᓂᖏᓐᓂ ᐱᓇᓱᒐᕐᒨᓕᖓᔪᓂᓪᓗ ᐱᒋᐅᕐᓴᑎᑕᐅᓂᕐᓂ ᐱᒍᑦᔨᐅᑎᖏᓐᓄᑦ ᐃᓚᒋᔭᐅᖏᓐᓇᓱᑎᓗ. 

ᓄᓇᓕᓕᒫᑎᒍᑦ ᐊᑕᐅᑦᓯᑰᓖᕐᑎᓯᒪᖕᖏᑐᓂᒃ ᓵᓚᕐᖄᖃᕐᓂᒥᒃ (ᖃᕆᑕᐅᔭᒃᑰᑐᓂᒃ ᓵᓚᕐᖄᖃᕐᓂ ᐃᓚᐅᒻᒥᑎᓪᓗᒍ) 
ᑲᒪᒋᔭᖃᕈᑎᓂᒃ ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᐃᓱᒫᓗᒍᑎᒥᓂᒃ ᑲᖔᓕᕐᓇᑑᓂᖓᓂᓪᓗ ᐅᖃᐅᓯᓕᕕᓃᑦ.  
ᐊᖏᖃᑎᒌᒍᑎᑕᖃᕋᓗᐊᕐᑎᓗᒍ ᐊᑎᓕᐅᖃᑎᒋᓯᒪᑦᓱᒋᑦ ᓄᓇᕕᒻᒥ ᐳᓖᓯᖃᕐᓂᒥᒃ ᐱᒍᑦᔨᔩᑦ (2019) ᐊᒻᒪᓗ 
ᐱᓇᓱᖃᑎᒌᒍᑎᐅᓚᖓᔪᓄᑦ ᑐᑭᓯᒪᖃᑎᒌᒍᑎᓂᒃ ᐊᖏᖃᑎᖐᒍᑕᖃᕐᓱᓂ ᐃᓚᒋᑦᓱᒋᑦ ᓄᓇᕕᒻᒥ ᐃᓗᓯᓕᕆᔨᒃᑯᑦ, 
ᐅᖓᕙ ᑐᓚᑦᑕᕕᒃ ᐋᓐᓂᐊᕕᒃ ᐊᒻᒪᓗ ᐃᓅᓕᑦᓯᕕᒃ ᐋᓐᓂᐊᕕᒃ (2020), ᓱᓕ ᐊᒥᓱᑦ ᐱᓇᓱᐊᕐᑕᐅᒋᐊᖃᖏᓐᓇᑐᑦ. 

ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᓄᓇᓕᒻᒥᓂ ᐱᓂᕐᓗᓂᒃᑯᑦ ᐊᑑᑎᖃᑦᑕᑐᕕᓃᑦ ᐱᓪᓗᒋᑦ ᐃᓱᒫᓗᓐᓂᒥᓂᒃ 
(ᐃᓚᐅᑎᓪᓗᒍ ᐃᓕᓐᓂᐊᕕᒻᒥ ᐳᓖᓰᑦ ᑎᒍᓯᓂᖏᑦ). 

ᐊᖏᖃᑎᒌᑦᑐᑦ ᐃᒫᒃ ᓱᔪᖃᕐᑐᕕᓂᐅᓕᕐᒪᑦ, ᓇᓗᓇᓲᖑᓂᖓᓂᒃ ᓱᓇᓂᒃ ᑲᒪᒋᔭᖃᓪᓚᕆᒻᒪᖔᑕ ᓇᓪᓕᖏᑦ 
ᑎᒥᐅᔪᐃᑦ, ᐊᒻᒪᓗ ᑭᓇ ᑕᒪᒃᑯᓂᖓ ᖃᓄᐃᓘᕈᑎᐅᓚᖓᔪᓂᒃ ᓯᕗᓕᕐᑐᓴᐅᒻᒪᖔᑦ.  ᑌᒣᓕᖓᓂᑯᖓᓄᑦ, 
ᐱᓇᓱᐊᓲᖏᓐᓂᑦ ᓄᓇᓕᓐᓂ ᓱᔪᖃᓕᑐᐊᕐᒪᑦ ᖃᓄᐃᓘᕈᑎᖏᑦᑕ ᑲᒪᒋᔭᐅᒍᓯᖏᓐᓂ ᐊᑦᔨᒌᖕᖏᓂᖃᑲᓪᓛᓚᕿᔪᖅ.  

ᐃᓘᓐᓈᒍᑦ ᐊᐅᓚᑦᓯᓂᓕᕆᕕᒻᒧᑦ ᖃᕆᑕᐅᔭᒥ ᐳᑯᑕᐅᓯᒪᔪᑎᒍᑦ ᐱᓇᓱᒍᑎᓄᐊᖓᔪᓂᒃ ᑲᑎᖕᖓᓂᕐᓂ ᑭᖑᓂᕐᒥ 
ᐅᓂᒃᑳᑕᐅᓯᒪᔪᓂᒃ ᖃᓄᐃᓕᒋᐊᕈᑎᒋᑦᓱᒍ, ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᐊᖏᖃᑎᒌᓚᐅᔪᔪᑦ 
ᐊᑐᕐᓂᖃᕋᔭᕐᓂᖓᓂᒃ ᐃᓕᓐᓂᐊᕖᑦ (ᐊᒻᒪᓗ ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ) ᐱᑎᑕᐅᒍᓐᓇᓯᒐᔭᕐᐸᑕ 
ᐆᒃᑑᐱᕆᐅᑉ ᕿᑎᖓᓂ ᑕᑯᑎᑕᐅᒍᑎᓂᒃ ᐃᓕᓐᓂᐊᑏᑦ ᐃᓕᓐᓂᐊᕕᒻᒧᑦ ᐁᓯᒪᓂᖏᑦᑕ ᑲᒪᒋᔭᐅᒍᑎᖏᓐᓂᒃ.  
ᕿᑐᕐᖓᓕᓐᓄᑦ ᖃᐅᔨᒪᔭᐅᑎᒻᒥᓗᒋᑦ ᐅᕝᕙᓘᓐᓃᒃᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑎᓄᑦ ᐊᑐᓂ ᓇᐅᓕᒫᓄᑦ 
ᐅᖃᐅᓯᐅᑎᓪᓗᒋᑦ, ᑕᒪᒃᑯᐊ ᖃᕆᑕᐅᔭᒥ ᑭᓯᑕᐅᒪᔪᓕᕆᒍᑏᑦ ᐳᑯᑕᐅᓯᒪᔪᑦ ᑕᑯᒋᐊᓪᓚᑎᑦᓯᒍᑎᐅᒍᓐᓇᑐᑦ 
ᐃᑲᔪᕐᓯᓗᑎᓗ ᐃᓕᓐᓂᐊᕖᑦ ᓄᓇᕕᒻᒥᐅᓄᑦ ᓴᐳᒻᒥᔭᐅᒍᑎᓂᒃ ᑭᖕᖒᒪᒋᔭᖏᓐᓂᒃ ᐃᑲᔪᕐᑕᐅᓚᕿᓗᑎᒃ. 

ᑖᒃᑯᐊ ᒪᓂᔦᑦ ᓴᐳᒻᒥᔭᐅᑦᓯᐊᕋᓗᐊᕐᓱᑎᒃ ᑕᒪᒋᓐᓄᑦ ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑎᓄᑦ ᐊᐅᓚᑦᓯᓂᓕᕆᔨᓐᓄᓗ, 
ᐃᓕᓐᓂᐊᕈᑎᓕᐅᕐᕕᒥ ᐅᖃᕆᐊᓪᓚᑐᕕᓃᑦ ᐃᒫᒃ ᖃᕆᑕᐅᔭᒥ-ᐳᑯᑕᐅᓯᒪᔪᑎᒍᑦ ᑐᑭᑖᖃᑦᑕᕈᓐᓇᓂᖅ 
ᐱᑕᖃᕆᐊᖃᖏᓐᓇᒪᑦ ᑲᑎᕕᒃ ᐃᓕᓴᕐᓂᓕᕆᓂᕐᒥ ᑎᒥᐅᔫᑦᓱᓂ ᐋᕐᕿᓱᕐᓯᒪᒍᓯᒃᑯᑦ ᐱᐅᓯᕆᓲᖓᓂᒃ ᐊᓯᑦᔨᒋᐊᕆᓂᕐᒥᒃ. 

ᑕᒪᑦᓱᒧᖓ ᑐᕌᑦᓯᐊᕈᑎᓂᒃ ᐱᓇᓱᐊᕋᓗᐊᕐᓱᑕ, ᐱᔭᕆᐊᑐᔪᖃᖏᓐᓇᑐᖅ ᐱᓇᓱᑦᑕᐅᒋᐊᖃᖏᓐᓇᑐᓂᒃ ᐳᑯᑕᐅᓯᒪᔪᑦ 
ᐱᐅᔫᓂᖏᓐᓄᐊᖓᔪᓂᑦ ᐃᓕᓐᓂᐊᕖᓪᓗ ᓇᓪᓕᐅᑎᑦᑕᓯᐊᕐᑐᓂᒃ ᐳᑯᑕᐅᓯᒪᔪᒨᕆᖃᑦᑕᓂᖏᓐᓂᑦ. 
ᐳᑯᑕᐅᓯᒪᔪᓕᕆᓂᕐᒥ ᐱᓇᓱᑦᑌᑦ ᔫᓂᒥᑦ ᐆᒃᑑᐱᕆᒧᑦ 2023ᒥ ᓄᕐᖃᐅᔭᐅᓯᒪᓚᐅᕐᑐᑐᕕᓃᑦ ᐱᓇᓱᑦᑎᓭᓐᓂᐊᓂᖅ 
ᐱᑦᔪᑎᐅᑎᓪᓗᒍ, ᐊᒻᒪᓗ ᐊᖑᒻᒪᑎᑎᑦᓯᒋᐊᕈᑏᑦ ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑎᓅᕐᑕᐅᓛᕐᓱᑎᒃ ᑏᓯᒻᐱᕆᒥ. 



 

 

ᐅᐃᒪᓇᕐᑑᑎᑦᓱᒋᑦ ᐯᕆᑦᓯᕕᖃᕐᑎᓯᒍᑏᑦ ᐱᒍᑦᔨᐅᑏᑦ ᑕᒡᒐᓂ ᐅᑭᐊᑦᓴᒥ ᐃᓚᖏᓐᓂ ᓄᓇᕕᒻᒥ ᓄᓇᓕᓐᓂ 
ᐱᒋᐊᕐᑎᑕᐅᔪᕕᓃᑦ, ᑐᕌᖓᑦᓱᑎᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐱᓇᓱᑦᑎᖏᓐᓄᑦ ᐃᓕᓐᓂᐊᑎᖏᓐᓄᓗ 
ᕿᑐᕐᖓᓕᓐᓄᑦ.  ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᐅᖃᕐᑐᕕᓃᑦ ᓴᐳᑦᔨᓯᒪᓂᕐᒥᓂᒃ ᑖᑦᓱᒪ ᓄᑖᖑᑦᓱᓂ 
ᐱᒍᑦᔨᐅᑎᐅᓕᕐᑑᑉ ᐊᑐᐃᓐᓇᐅᑎᑕᐅᓂᖓ ᐊᖏᓕᒋᐊᕐᑕᐅᕕᖃᕈᓐᓇᓕᕈᓂ ᐊᖏᓕᒋᐊᕐᑕᐅᖁᑦᓱᒍ.  ᑕᒪᑦᓱᒪ 
ᐱᓇᓱᐊᕐᑕᐅᓂᖓ ᒪᕐᕉᓄᑦ-ᐊᕐᕌᒎᓐᓄᑦ ᐃᓕᖓᔪᓂᒃ ᑮᓇᐅᔭᖃᕐᑎᑕᐅᔪᖅ ᐱᐊᕃᑦ ᓯᕗᓪᓕᐅᑎᑦᓱᒋᑦ ᐱᓇᓱᒍᑎᓄᑦ, 
ᑖᒃᑯᐊ ᐱᓇᓱᒍᑎᑦᓴᖏᑦ ᓄᓇᕕᒻᒥ ᐃᓗᓯᓕᕆᔨᒃᑯᓄᑦ ᑲᒪᒋᔭᐅᓲᑦ.  

ᑕᒪᓐᓇ ᐱᓇᓱᐊᕐᓂᖅ ᐅᐃᒪᓇᕐᑐᑯᑦ ᖃᓄᐃᓕᒋᐊᕈᑎᐅᓯᒪᔪᖅ ᓄᓇᕕᒻᒥ ᐯᕆᑦᓯᕕᓕᕆᓂᕐᒥ ᐃᓘᓐᓇᖏᓐᓂ ᓄᓇᓕᓐᓂ 
ᐅᓪᓗᒥᐅᑎᓪᓗᒍ ᐊᑑᑎᔪᓂ ᐱᐅᓯᕆᔭᐅᑦᓱᓂ ᐱᒍᑦᔨᐅᑏᑦ ᑭᑦᑐᕋᕐᑕᓂᕆᖃᑦᑕᑕᖏᓐᓂᒃ. 

ᐯᕆᑦᓯᕖᑦ ᐅᒃᑯᐊᑕᐅᓂᖏᑦ ᐃᓕᓐᓂᐊᓂᕐᒥ ᐱᓇᓱᐊᕐᑐᓂ ᐱᒍᑦᔨᐅᑏᑦ ᑲᔪᓯᑎᑕᐅᒍᓐᓇᓂᖏᓐᓂᒃ ᓱᕐᕃᓂᖓ 
ᑐᖓᓕᕇᓕᕐᓯᒪᖃᑦᑕᑐᖅ.  ᐱᓇᓱᑦᑎᕗᑦ ᐊᒥᓱᑦ (ᐃᓕᓐᓂᐊᑎᑦᓯᔩᑦ ᐆᒃᑐᕋᐅᑎᒋᓗᒋᑦ) ᐯᕆᑦᓯᕖᑦ ᐱᒍᑦᔨᓂᖏᓐᓂᒃ 
ᑕᑎᖃᓲᖑᒻᒪᑕ, ᐊᒻᒪᓗ ᐱᓇᓱᒋᐊᕐᑐᕈᓐᓇᕋᑎᒃ ᓇᖕᒥᓂᖏᑦ ᕿᑐᕐᖓᖏᑦ ᑲᒪᒋᔨᖃᖕᖏᑐᐊᕐᐸᑕ. 

ᐅᐃᒪᓇᕐᑑᓱᑎᒃ ᐯᕆᑦᓯᕕᖃᕐᑎᓯᒍᑏᑦ ᐱᒍᑦᔨᐅᑏᑦ ᐃᓕᓐᓂᐊᕕᓐᓂ ᑲᔪᓯᑎᑕᐅᔪᑦ ᐱᓇᓱᑦᑎᓴᓕᓐᓂ, ᐃᓪᓗᓴᓕᓐᓂ ᐊᒻᒪᓗ 
ᐃᓂᑦᓴᓕᓐᓂ.  ᐱᒍᑦᔨᐅᑎᖏᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐱᓇᓱᑦᑎᖏᓐᓄᑦ ᐃᓕᓐᓂᐊᑎᖏᓐᓄᓗ ᑭᓯᐊᓂ 
ᕿᑐᕐᖓᓕᓐᓄᑦ ᐊᑐᕐᑕᐅᒍᓐᓇᓱᑎᒃ, ᕿᑐᕐᖓᖏᓐᓄᑦ ᐅᑭᐅᖏᑦ 4-ᓄᑦ ᑎᑭᑦᑐᓄᑦ.  ᐊᐅᓚᑕᐅᓲᑦ ᐃᓕᓐᓂᐊᕕᐅᑉ 
ᐅᒃᑯᐃᖔᕐᓂᖓᑕ ᑫᕙᓪᓚᒍᓯᖏᓐᓂ ᑭᓯᐊᓂ (ᑌᒣᒻᒪᑦᐃᓕᓐᓂᐊᓇᐅᑉ ᓯᕗᓂᐊᒍᑦ ᑭᖑᓂᐊᒍᓪᓗ ᐯᕆᑦᓯᕕᐅᓗᑎᒃ 
ᐊᑐᕐᑕᐅᒍᓐᓇᖏᑦᑐᑦ) 

ᐱᐊᕃᑦ ᓯᕗᓪᓕᐅᑎᑕᐅᒍᑎᖏᓐᓂᒃ ᐱᓇᓱᒍᑏᑦ ᑮᓇᐅᔭᖃᕐᑎᑕᐅᓲᑦ ᑲᓇᑕᐅᑉ ᑲᕙᒪᖓᓄᑦ ᐊᑐᕐᓱᑎᒃ ᔪᐊᑕᓐ 
ᒪᓕᒐᖓᓂᒃ.  ᑐᕌᒐᓕᒃ ᐃᓄᑐᐃᓐᓀᑦ ᐱᐊᕃᑦ/ᑲᒃᑲᓛᑦ ᐊᕐᖁᑎᖃᕐᑎᓗᒋᑦ ᑭᖕᖒᒪᒋᔭᒥᓄᑦ ᓱᓇᑐᐃᓐᓇᓄᑦ, 
ᐱᒍᑦᔨᐅᑎᓄᑦ ᓴᐳᑦᔨᔭᐅᒍᑎᓄᓪᓗ ᑭᖕᖒᒪᒋᓕᕈᓂᒋᑦ, ᑲᓇᑕᐅᑉ ᑲᕙᒪᖓ ᐱᓇᓱᐊᖃᑎᖃᕐᑎᓗᒍ ᐃᓄᑐᐃᓐᓇᓂᒃ 
ᐱᓇᓱᐊᖃᑎᐅᔪᓂᒃ, ᓄᓀᑦ ᐊᕕᑦᑐᓯᒪᓂᖏᑎᒍᑦ ᑲᕙᒪᖏᓐᓂᒃ ᓄᓇᑖᕐᓯᒪᕕᐅᔪᓪᓗ ᐃᓚᒋᑦᓱᒋᑦ ᐊᑯᓃᕐᑐᒧᑦ-
ᐊᑕᓚᖓᔪᓂᒃ ᐱᓇᓱᒍᓯᐅᓂᐊᕐᑐᓂᒃ ᓄᐃᑦᓯᓂᕐᒧᑦ ᐃᑲᔪᕐᓯᓂᐊᕐᑐᓂᒃ ᐃᓄᑐᐃᓐᓀᑦ ᑭᖕᖒᒪᒋᔭᖏᑦ ᐊᑦᔨᒋᔭᐅᒐᑎᑦ 
ᐱᓇᓱᑦᑕᐅᒍᓯᖏᑦᑕ ᑲᒪᒋᔭᐅᑦᓯᐊᓂᕐᓴᐅᒍᑎᖏᓐᓂᒃ. 

ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᕿᒥᕐᕈᒋᐊᓪᓚᑐᕕᓃᑦ ᐊᖏᕐᓱᑎᓗ 2023 ᑕᒻᒪᓯᒪᔪᕐᓯᐅᑕᐅᓯᒪᔪᓂᒃ ᑮᓇᐅᔦᑦ 
ᑲᒪᒋᔭᐅᓂᖏᓐᓄᑦ ᑐᓴᕐᑎᓯᒍᑎᓂᒃ, ᑖᒃᑯᐊᓗ ᐃᓚᖃᕐᓱᑎᒃ ᑮᓇᐅᔦᑦ ᑐᕌᒐᖏᑦ $8 ᒥᓕᐊᓐ-ᓄᑦᐃᓄᕐᓴᓂᕐᒨᓂᖏᓐᓂᒃ.  
ᐅᖃᕆᐊᓪᓚᑐᕕᓃᑦ ᑖᒃᑯᐊ ᐃᓄᕐᓴᓂᖏᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᓂᒃ ᓈᒻᒪᑐᓂᒃ ᑮᓇᐅᔭᖃᕐᑎᓯᓂᕐᐊᑐᓂᒃ ᓄᑖᓂᒃ 
ᑮᓇᐅᔦᑦ ᑐᕌᒐᖏᑦᑕ ᒪᓕᒐᖏᓐᓂᑦ ᑭᖒᒪᓇᕐᑐᑕᖃᕆᐊᖓᑦ ᓄᐃᑕᑎᑦᓯᓂᖏᓐᓂᒃ. 

ᐃᓕᓐᓂᐊᓂᕐᒥ ᓄᓇᓕᓐᓂ ᑭᒡᒐᑐᕐᑏᑦ ᐊᖑᒻᒪᑎᒋᐊᕐᑎᑕᐅᔪᕕᓃᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐊᒻᒪᓗ ᑯᐯᒃᒥ 
ᐃᓕᓐᓂᐊᓂᕐᒥ ᑐᕐᖃᑕᕐᕕᑯᑦ ᑮᓇᐅᔦᑦ ᑐᕌᒐᖏᑦᑕ ᒪᓕᒐᖏᓐᓄᑦ ᐊᖏᖃᑎᒌᒐᓱᐊᕐᓂᖏᓐᓂᒃ.  ᐃᓕᓴᕐᓂᓕᕆᓂᒃᑯᑦ 
ᑮᓇᐅᔦᑦ ᑐᕌᒐᖏᓐᓄᑦ ᒪᓕᒐᖏᑦ ᐊᖏᕐᑕᕕᓃᑦ 2019 ᐃᓱᐊᓂ ᐊᒻᒪᓗ ᐃᓱᓕᑦᑐᕕᓂᐅᑦᓱᑎᑫ ᔫᓂ 30, 2023ᒥ. 

ᑐᖔᒍ, 2023-2024-ᒧᑦ ᑮᓇᐅᔦᑦ ᑐᕌᒐᖏᑦ ᐊᑐᐃᓐᓇᕈᕐᑎᑕᕕᓃᑦ ᑯᐯᒃᒥ ᐃᓕᓐᓂᐊᓂᕐᒥ ᑐᕐᖃᑕᕐᕕᑯᓐᓄᓗ 
ᑐᓂᔭᐅᑦᓱᑎᒃ ᐊᖏᕐᑕᐅᓂᑦᓴᒥᓄᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓄᑦ ᕿᒥᕐᕈᔭᐅᖕᖏᓂᕐᒥᓂᑦ.  ᑭᓯᐊᓂ, 
ᐅᖄᖃᑎᒌᓐᓃᒃ ᑲᕙᒪᒃᑯᓗ ᒫᓐᓇᐅᑎᓪᓗᒍ ᓄᕐᖃᖓᔪᑦ, ᑕᒪᓐᓇᓗ ᐃᓱᒫᓗᓐᓇᓱᓂ. 

ᐃᓚᒋᔭᐅᑎᓪᓗᒋᑦ $8 ᒥᓕᐊᓐ-ᓄᑦ ᑮᓇᐅᔦᑦ ᑐᕌᒐᖏᑦᑕ ᐃᓄᕐᓴᓂᖏᓐᓄᑦ 2022-2023 ᐃᓕᓐᓂᐊᓇᐅᑉ ᐊᕐᕌᒍᖓᓄ, 
$26 ᒥᓕᐊ-ᓄᑦ ᑲᑎᑦᑐᓂᒃ ᑮᓇᐅᔦᑦ ᐃᓄᕐᓴᕈᑎᖏᓐᓂᒃ ᓅᑕᐅᔪᐊᖃᕐᓂᐊᑐᖅ 2023-2024-ᒧᑦ. 

ᐱᓇᓱᑦᑏᑦ ᑲᑐᑦᔨᖃᑎᒌᓐᓂᖓᑕ ᐊᖏᖃᑎᒌᒐᓱᐊᕐᓂᖏᑦ ᑲᔪᓯᔪᑦ, ᐊᒻᒪᓗ ᐊᓃᓐᓇᓂᐅᒐᔭᕐᑐᒧᑦ ᑎᓕᔭᐅᓃᑦ ᑲᑎᕕᒃ 
ᐃᓕᓴᕐᓂᓕᕆᓂᒃᑯᑦ ᐱᓇᓱᑦᑎᖏᓐᓂᒃ ᑭᒡᒐᑐᕐᑐᓄᑦ ᑲᑐᑦᔨᖃᑎᒌᓐᓂᓄᑦ ᐱᔭᐅᓯᒪᓕᕐᓱᑎᒃ. 

ᐱᓇᓱᕝᕕᒥᑦ ᐊᓃᓐᓇᓂᕐᒧᑦ ᑎᓕᔨᒍᑎᓂᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐱᓇᓱᑦᑎᖏᓐᓂᒃ ᑭᒡᒐᑐᕐᑐᑦ ᑲᑐᑦᔨᖃᑎᒌᓐᓃᑦ 
ᐱᓯᒪᓂᖏᑦ ᓴᐳᑎᔭᐅᓯᒪᓪᓚᕆᑦᑐᕕᓃᑦ ᒪᓕᑦᓱᑎᓗ ᑯᐯᒃᓕᒫᒥ ᐱᓂᐊᕐᓂᐅᓕᕐᑐᓂᒃ ᐃᑉᐱᒋᔭᐅᔪᓂᒃ. 

ᐃᓕᓐᓂᐊᑎᑦᓯᔨᓂᒃ, ᓴᐳᑦᔨᒍᑎᓂᒃ ᐱᓇᓱᑦᑎᓂᒃ ᐊᒻᒪᓗ ᐱᔪᓐᓇᐅᑎᓕᓐᓂᒃ ᐱᓇᓱᑦᑎᓂᒃ ᐱᓇᓱᕝᕕᒥᑦ ᐊᓃᓐᓇᓂᕐᒧᑦ 
ᑎᓕᔨᒍᑏᑦ ᐱᓇᓱᐊᕈᓯᓂᑦ ᑕᕐᕿᓂᓪᓗ ᙯᔪᓂ ᑲᔪᓯᑎᑕᐅᓚᖓᓂᖏᑦ ᓂᕆᐅᒋᔦᑦ. 


